
I. Përmbledhje 
1. Udhëheqësit e G20 do të mblidhen teksa ekonomia globale po lëkundet buzë një gremine. Përkeqësimi spektakolar i krizës financiare në shtator dhe tetor 2008 po ushtron tani një ndikim dramatik në ekonominë reale. PBB parashikohet të bjerë dhe papunësia të shtohet në vendet kryesore industriale. Kriza është duke u përhapur edhe në ekonomitë emergjente apo në zhvillim. Një sërë qeverive u është dashur të kërkojnë hua emergjence nga Fondi Monetar Ndërkombëtar (FMN) pasi sektorët e tyre financiarë janë duke u paralizuar, kapitali është duke u larguar nga vendi, monedha është duke rënë dhe zhvillimi ekonomik po mbetet në vend numëro. Ekonomia globale po përballet me një sprapsje shumë serioze. Kohëzgjatja dhe thellësia e saj varet nga sa në kohë do të kryhet dhe sa i mirëfokusuar do të jetë veprimi i qeverisë. Kjo krizë e gjithë sistemit vjen pas rritjes si asnjëherë më parë të çmimeve të ushqimit dhe të mallrave të konsumit në fillim të vitit dhe krizës ushqimore që kjo solli në vendet në zhvillim. Ajo vjen gjithashtu në sfondin e ndryshimeve gjithnjë e më të shpejta klimatike të cilat, pa një ndërhyrje të shpejtë, do të prekin në mënyrë më të rëndë më të varfrit kudo në botë, veçanërisht grupet e cenueshme, përfshirë gratë.
2. Historia ka treguar që krizat e këtij niveli çojnë në paqëndrueshmëri sociale dhe politike me rezultate të paparashikueshme dhe shpesh tragjike. Familjet punëtore kanë një interes shumë të madh në përgjigjen ndaj kësaj krize. Për më shumë se dy dekada, kohezioni social ka qenë nën stres si pasojë e rritjes së pabarazisë në shumë vende. Sot, atyre që janë duke humbur shtëpinë, punën dhe pensionin si rezultat i krizës financiare, për të cilën nuk kanë asnjë përgjegjësi si taksapagues, po u bëhet thërrje të ndihmojnë ata që janë përgjegjës. Qeveritë e G20-ës duhet të pranojnë nevojën e ngutshme për të filluar punën për një sistem më gjithëpërfshirës, të drejtë dhe demokratik të menaxhimit të tregjeve globale. Sindikatat duhet të kenë një vend në tryezë dhe të jenë pjesë e negociatave vendimtare që do të bëhen në institucione të ndryshme gjatë muajve në vijim. 
3. Kriza aktuale ekonomike filloi në SHBA në ndërthurje me krizën e strehimit, krizën e tregut të kredive dhe, gjithnjë e më shumë, krizën e papunësisë. Çdonjëra nga këto kriza është mjaft serioze në vetvete, por ndërveprimi i tyre çon drejt një dinamike veçanërisht të ndërlikuar e të rrezikshme të ekonomisë reale. Çmimet e shtëpive kanë rënë në mënyrë të menjëhershme, ka pasur shumë raste të humbjes së të drejtave mbi kolateralët dhe të ardhurat neto të familjeve janë ulur me trilionë dollarë. Konsumatorët po tërhiqen në mënyrë të menjëhershme teksa mirëqenia e tyre bie, duke ngadalësuar ekonominë dhe duke i detyruar punëdhënësit të shkurtojnë vendet e punës dhe të reduktojnë rrogat dhe benefitet. Rënia e vazhdueshme e çmimeve të banesave përkeqëson gjithashtu edhe krizën e kredive teksa vlera e aseteve të garantuara nga hipoteka vazhdon të tronditë pasqyrat e bilanceve të institucioneve financiare me kapital të pamjaftueshëm. Nëse rënia e çmimeve të aseteve dhe e nivelit të punësimit nuk ndalet, hemorragjia e sistemit bankar do të vazhdojë. Ky qark vicioz është duke u përsëritur tani në vende të tjera të industrializuara dhe në ekonomitë emergjente të cilat në fillim u mendua se nuk do të prekeshin nga kjo krizë. 
4. Hyrja e qeverive në tregjet financiare për të shtetëzuar bankat, për të garantuar depozitat, për të blerë borxhet e këqija dhe për të rikapitalizuar sistemet bankare në SHBA dhe Evropë, është e nevojshme. Megjithatë, është e papranueshme që qeveritë të shtetëzojnë humbjet e kapitalit financiar dhe të lënë institucionet financiare të privatizojnë fitimet. Kjo krizë, që është kriza ekonomike më serioze që nga koha e Depresionit të Madh të vitit 1930, duhet të shënojë fundin e ideologjisë së tregjeve financiare të pakufizuara ku vetërregullimi është shfaqur si mashtrim dhe babëzia ka vënë përfund gjykimin racional deri në dëmtimin e ekonomisë reale. Një strukturë rregullatore kombëtare dhe globale nevojitet të ngrihet në mënyrë që tregjet financiare të kthehen në funksionin e tyre parësor: garantimin e financimit të qëndrueshëm dhe efektiv të investimeve produktive në ekonominë reale. Veç kësaj, qeveritë dhe institucionet ndërkombëtare duhet të ngrenë një rend të ri ekonomik i cili të jetë efecient nga ana ekonomike dhe i drejtë nga ana sociale – një detyrë po aq ambicioze sa me të cilën u përball takimi i Breton Woods-it në vitin 1944.                                                                                                              
5. Udhëheqësit e vendeve më të rëndësishme që do të takohen në Uashington duhet të mbudhin një proces për të punuar me vende të tjera përtej G20-ës, në mënyrë që: 
· Të nisin një plan madhor rikuperimi për të stabilizuar tregjet kapitale globale, për t’i nxjerrë ekonomitë shpejt nga ky prapësim, për të larguar rrezikun e një depresioni global dhe për t’u kthyer në shtegun e krijimit të punësimit të denjë. Duhet të ketë ulje të mëtejshme të koordinuara të përqindjeve të interesit, sipas nevojës. Qeveritë duhet të paraqesin programe për investimet në infrastrukturë të cilat të mund të stimulojnë rritjen e kërkesës në planin afatshkurtër dhe rritjen e prodhimtarisë në planin afatmesëm. Tani është koha të ecim përpara me një “Marrëveshje të Re të Gjelbër” për të krijuar vende pune nëpërmjet zhvillimit të energjisë alternative dhe kursimit e konservimit të energjisë. Masa për taksat dhe shpenzimet duhet të futen në zbatim për të mbështetur fuqinë blerëse të popullsisë me të ardhura mesatare dhe të ulëta. Buxhetet e ndihmës për zhvillim duhet të vazhdojnë t’u alokohen Vendeve më Pak të Zhvilluara (Least Developed Countries - LDC) për t’i ndihmuar ato të arrijnë Qëllimet e Zhvillimit të Mijëvjeçarit me adoptimin e angazhimeve detyruese dhe të një agjende për të arritur pikësynimin e OKB për një PBB prej 0.7%.
· Të garantojnë që një krizë financiare e këtij niveli të mos ndodhë kurrë më. Për dy dekada, shumica e qeverive, së bashku me Institucionet Financiare Ndërkombëtare (IFN), kanë promovuar “strukturën e re financiare” shumë pak të rregulluar e cila ka karakterizuar tregjet financiare globale përgjegjëse për krizën. Tani qeveritë janë detyruar të ndërhyjnë për të shpëtuar sistemin bankar; quid pro quo-ja duhet të jenë institucionet financiare të rregulluara në mënyrën e duhur. Agjenda duhet të mbulojë: përgjegjshmërinë publike të bankave qendrore; kërkesa anticiklike për asetet dhe mbikëqyrje publike për bankat; rregullimin e hedge funds
 dhe private equity
; reformën dhe kontrollin e kompensimit ekzekutiv dhe shpërndarjes së fitimeve të korporatave; reformën e industrisë së kalsifikimit të kredive; fundin e parajsave fiskale; taksimin e transaksioneve financiare ndërkombëtare; mbrojtjen e duhur të konsumatorit nga huadhëniet grabitqare dhe politikave agresive të shitjeve bankare; politikat publike të strehimit aktiv dhe shërbimeve financiare me bazë komunitare. Sistemi i ri nevojitet të pasqyrojë kërkesat e të gjithë rregullatorëve: rregullatorëve të bankave, autoriteteve të taksave dhe konkurrencës dhe organeve të qeverisjes dhe të konsumatorit në çdo vend. Nuk duhet të ketë më qasje të fragmentarizuar drejt reformës. 
· Të ngrenë një strukturë të re të qeverisjes ekonomike për ekonominë globale. Kjo duhet të shkojë përtej tregjeve financiare apo sistemeve monetare për të trajtuar të gjitha mosbalancimet e rritjes dhe rrjedhjet e kapitalit që kontribuuan në lindjen e krizës. Sikurse marrëveshjet ekonomike të pas-Luftës së Dytë Botërore përfshinë forcimin e Organizatave Ndërkombëtare të Punës (ONP), paralelisht me krijimin e Kombeve të Bashkuara, marrëveshjet e reja të paskrizës duhet të adresojnë qeverisjen ekonomike ndërkombëtare. Qeveritë duhet të fillojnë të punojnë për ngritjen e strukturave të nevojshme. Por ky debat nuk duhet të mbahet midis bankierëve dhe nëpunësve të ministrisë së financës, pas dyerve të mbyllura. Sindikatat duhet të kenë një vend në tryezë. 
· Të luftojnë shpërthimin e pabarazisë në shpërndarjen e të ardhurave që sjell kriza. Sistemi i ri i qeverisjes ekonomike duhet të trajtojë krizën e drejtësisë së shpërndarjes që ka shkatërruar ekonominë globale. Ai duhet të garantojë një rritje më të balancuar të ekonomisë globale midis rajoneve, si edhe brendapërbrenda vendeve, midis kapitalit dhe punës, midis popullsisë me të ardhura të larta dhe popullsisë me të ardhura të ulëta, midis të pasurve dhe të varfërve dhe midis burrave dhe grave. 

6. Takimi i G20-ës duhet të shënojë fillimin e një procesi. Agjenda për ndryshim duhet të përparojë në takime të tjera në muajt në vijim; veçanërisht në Konferencën Ndërkombëtare për Follow-up-in mbi Zhvillimin Financiar që do të mbahet në Doha në fund të muajit. Në Konferencën pasuese të Palëve të Konventës për Ndryshimin e Klimës (UNFCCC) që do të mbahet në Poznan në dhjetor, duhet të merren angazhime për një asistencë të menjëhershme nga vendet e industrializuara për të mundësuar më shumë transferim teknologjie dhe përshtatje ndaj ndryshimit të klimës në vendet në zhvillim. Kjo do të kontribuonte edhe më tej në vendosjen e mirëbesimit që nevojitet për të përfunduar me sukses negociatat aktuale mbi ndryshimin e klimës brenda vitit 2009. Takimet e G8-ës në Itali si edhe takimet e IFN dhe Organizatës për Kooperim dhe Zhvillim Ekonomik (OECD) në 2009 duhet të përdoren për të nxjerrë efektin maksimal – nuk mund të ketë asnjë kthim tek “biznesi si zakonisht”. 
II. Një Plan i Koordinuar për Rikuperimin e Ekonomisë Reale

7. Kaosi financiar në rritje është duke shkaktuar dëme në ekonominë reale me një rënie të shpejtë të punësimit në SHBA dhe MB e cila tani po përhapet në gjithë Eurozonën dhe po kërcënon një prapësim global. Rënie të PBB parashikohen për SHBA dhe Eurozonën në pjesën më të madhe të 2009. Përqindjet e papunësisë në OECD parashikohet të rrëshqasin në 20% në gjashtë muajt e ardhshëm, megjithëse kjo përqindje mund të jetë edhe e nënvlerësuar. Në një sërë vendesh emergjente apo në zhvillim, veçanërisht ato me sisteme bankare tejet spekuluese apo që kanë deficite të mëdha të llogarive aktuale, janë duke ndodhur shkurtime masive të vendeve të punës dhe të ardhurat reale të familjeve janë duke rënë. Kapitali po largohet nga shumë vende në zhvillim të cilat zor se munden ta përballojnë humbjen e investimit dhe problemet janë duke u shtuar edhe për shkak të reduktimit të të ardhurave nga punëtorët e emigracionit shumica e të cilëve janë duke humbur vendet e punës gjithashtu. ONP ka parashikuar se papunësia globale do të rritet nga 190 milionë në 2007 në 210 milionë në 2009, me numrin e të varfërve që punojnë me më pak se një dollar në ditë që do të rritet deri në 40 milion dhe të atyre me 2 dollarë në ditë deri në 100 milionë. 
8. Krerët e qeverive dhe bankierët qendrorë nuk duhet të përsërisin katastrofën e vitit 1930, me përpjekjet për të balancuar buxhetet, shkurtimin e rrogave dhe me kursin e këmbimit dhe politikat monetare të “gjunjëzimit të fqinjit
”. Në vend të kësaj, udhëheqësit e G20-ës duhet të përgatisin një plan të koordinuar rikuperimi i cili të synojë stimulimin e ekonomisë reale në nivel kombëtar dhe global. 

9. Reduktime të mëtejshme të koordinuara të përqindjeve të interesave nga bankat qendrore nevojiten në Evropë dhe SHBA. Stabilizuesit fiskalë si skemat e përfitimit të të papunëve, duhet të forcohen dhe të plotësohen nga skema të drejtpërdrejta të krijimit të vendeve të punës, aty ku nevojitet. Stimujt fiskalë duhet të synojnë rritjen e kërkesës së agreguar në nivelin e mjaftueshëm për të rigjallëruar ekonominë reale: për rritjen e punësimit, rrogave dhe të ardhurave neto të familjeve. Masat lidhur me taksat dhe shpenzimet duhet të synojnë familjet me të ardhura të ulëta e mesatare të cilat po vuajnë më shumë në situatën aktuale dhe të cilat, duke pasur nivele më të larta konsumimi, do të kenë si pasojë më shumë konsumim, prodhim dhe kështu edhe një punësim më të shpejtë. 
10. Në vendet në zhvillim dhe emergjente, qeveritë duhet t’i kundërvihen ngadalësimit të ekonomisë në mënyrë të ngjashme, nëpërmjet politikave monetare, duke mbështetur programet për krijimin e vendeve të punës dhe duke zgjeruar apo rritur sigurinë shoqërore. IFN-të nuk duhet të përsërisin gabimet e krizës financiare të Azisë një dekadë më parë duke u bërë presion vendeve që të rrisin përqindjet e interesave – e kundërta e asaj që janë duke bërë sot vendet e industrializuara.  Përkundrazi, vendet në zhvillim duhet të nxiten të ruajnë nivelet e punësimit dhe t’u ofrojnë ndihmë nga qeveria sektorëve më të cenueshëm të popullsisë.  
11. Duhet të shfrytëzohet rasti për të bërë një “Marrëveshje të Re të Gjelbër” për të cilën është bërë thirrje nga Programi Mjedisor i Kombeve të Bashkuara (UNEP) dhe ONP në raportin e Punësimit të Gjelbër. Ky është momenti për të ndihmuar rikuperimin e ekonomisë nëpërmjet investimeve ambientalisht të përgjegjshme të hartuara për të krijuar vende pune në planin afatshkurtër, duke përfshirë të rinjtë dhe gratë, dhe për të reduktuar emisionet e gazit serrë në planin afatmesëm. Masat për promovimin e kursimit të energjisë nëpërmjet modifikimit të sistemeve aktuale të furnizimit me energji do të jenë veçanërisht intensive për punësimin, duke ndihmuar kështu industrinë e shkatërruar të ndërtimit. Investimi dhe infrastruktura publike, transporti publik dhe burimet e energjisë alternative do të stimulojnë gjithashtu krijimin e vendeve ekologjike të punës. Investimet afatgjata dhe që rrisin prodhimtarinë në infrastrukturat publike – shkollat, spitalet, furnizimi me ujë të pijshëm si dhe shëndetësia, transporti publik dhe energjia – jo vetëm do t’i ndihmojnë ekonomitë kombëtare të shmangin prapësimin apo të dalin prej tij, por edhe do të hedhin themelet për kapërcimin e varfërisë nga miliona njerëz. 
12. Përveç infrastrukturës, kjo është edhe koha për të investuar tek njerëzit – tek arsimimi dhe shëndeti i tyre – dhe tek përkujdesja për më të vegjlit dhe më të moshuarit. 18 mësues të rinj duhet të trajnohen vetëm për të arritur qëllimin e një arsimi cilësor për të gjithë fëmijët në moshë shkollore brenda vitit 2015. Miliona mësues dhe instruktorë të tjerë nevojiten për arsimin dhe formimin profesional, për fitimin e aftësive që mbështesin ekonominë reale, si dhe për trajnime përditësuese lidhur ristrukturimin e ekonomisë për ata që punojnë.
13. Administrata e re e SHBA duhet të paraqesë një plan gjithëpërfshirës i cili të kombinojë rritjen e të ardhurave të punëtorëve me të ardhura të ulëta dhe mesatare; përforcimin e rrjetave të sigurisë, përfshirë përfitimet për të papunët; një program më të zgjeruar për ushqimin, ndihmën për shtetet dhe qeveritë me një ambicie më të madhe nga qeveria federale për të shpenzuar për arsimin dhe infrastrukturën. E drejta për t’u organizuar duhet të riaktivizohet dhe SHBA të përmbushë standardet bazë të punës të vendosura nga ONP.
14. Japonia do të jetë veçanërisht e cenueshme nëse kriza do të thellohet në ekonomitë emergjente të Azisë. Autoritetet duhet të marrin masa për të ribalancuar ekonominë në favor të kërkesës së brendshme, teksa rritja aktuale bazohet thuajse ekskluzivisht tek eksporti, e goditur nga vlerësimi masiv i Yenit. Rritjet e rrogave neto janë tani thelbësore për rritjen e kërkesës dhe duhet të mbështeten nga politika fiskale që përkrahin konsumin e brendshëm dhe luftën ndaj pabarazive gjithnjë në rritje. 

15. Në BE, koordinimi i nismave të ndryshme të vendeve anëtare lidhur me politikat fiskale nevojitet të përmirësohet në mënyrë drastike dhe të gjitha ato duhet të çohen së bashku drejt një mekanizmi të përmirësuar të qeverisjes ekonomike. Sindikatat evropiane kanë bërë thirrje për krijimin e një fondi evropian investimesh për të promovuar investimet në energjitë e rinovueshme, kursimin e energjisë, novacionin dhe rrjetet evropiane të infrastrukturës. Projektet e investimeve nuk duhet të bllokohen për shkak të zbatimit të mbrapshtë të Paktit të Stabilitetit dhe Zhvillimit. Banka Qendrore Evropiane (BQE), teksa ishte aktive në ofrimin e likuiditetit për të ndalur krizën bankare, në mënyrë të gabuar rriti përqindjet e interesit jo më larg se në verën e vitit 2008. BQE duhet të japë një kontribut për rikuperimin në Evropë dhe rirregullimin global duke vazhduar të reduktojë përqindjet. Duhet të krijohet një Bord Mbikëqyrës i cili të përfshijë partnerët dhe anëtarët socialë evropianë të Bordit Ekzekutiv të BQE-së. 
16. Gjithashtu duhen krijuar paketat e rikuperimit për të riparuar pabarazitë themelore ekonomike që çuan në krizën aktuale. Këto janë veçanërisht pabarazia midis ekonomisë së SHBA dhe pjesëve të tjera të ekonomisë globale, pabarazia midis financës dhe ekonomisë reale dhe pabarazia e fuqisë negociuese midis punëtorëve dhe punëdhënësve të tyre. Ekonomitë që kanë teprica duhet t’i kanalizojnë ato për mbështetjen e konsumit të brendshëm dhe investimit produktiv. Të drejtat e sindikatave duhet të respektohen plotësisht dhe të promovohen në mënyrë që punëtorët të mund të përmirësojnë standardet e tyre të jetesës. 
17. Një qasje e re drejt përgjegjësive fiskale duhet të shoqërojë një Marrëveshje të Re globale. Gabimi më i madh në rrethanat aktuale do të ishte shkurtimi i mëtejshëm i buxheteve të sektorit publik. Duhet të rinovohet angazhimi për ofrimin e shërbimeve publike cilësore të financuara nga paratë e taksapaguesve. Riformulimi i përgjegjësive si të sektorit privat ashtu edhe të atij publik duhet të përfshijë një  sigurim të përgjegjshëm të burimeve të sektorit publik nëpërmjet taksimit të drejtë dhe një angazhim të ri për efeciencën dhe vlerën etike të shërbimeve publike cilësore, ku organizatat që përfaqësojnë nëpunësit publikë mund të luajnë një rol kyç. 
18. Komuniteti ndërkombëtar duhet të zgjerojë menjëherë huadhëniet e emergjencës nëpërmjet FMN-së dhe të rrisë asistencën nga agjencitë e Bankës Botërore dhe OKB-së për vendet e shumta në zhvillim apo emergjente të cilat kanë gjasa të gjenden në situata deficiti të barazisë së pagesës për shkak të krizës financiare dhe çmimeve ende të larta të ushqimit dhe naftës. Organizata Ushqimore dhe Bujqësore (FAO) e OKB-së llogariti që, midis vitit 2004 dhe 2007, numri i personave të kequshqyer në botë ishte rritur me 9% duke arritur në 923 milionë, para se çmimet e ushqimit të fluturonin edhe më lart në vitin 2008. Gjithashtu duhet të rritet asistenca e huaj për zhvillim (ODA) në një plan më afatgjatë. Më e pakta që mund të bëjnë qeveritë e vendeve të industrializuara është që të përmbushin angazhimet e marra në Samitin e Gleneagles të G8-ës për të rritur nivelin e ODA. 
III. Rirregullimi i Tregjeve Financiare Globale
19. Për dy dekada, shumë qeveri së bashku me IFN-të, kanë promovuar “strukturën e re financiare” që ka karakterizuar tregjet financiare globale shumë pak të rregulluara që janë përgjegjëse për krizën: deregulation
 e papërgjegjshëm që favorizon huamarrjen e tepruar nga institucionet financiare – përfshirë bankat e investimeve, hedge funds dhe private equity – dhe “novacionin financiar” të transferimit të siguruar të riskut të kredisë që eksportoi borxhet e këqija nën maskën e produkteve të strukturuara. Biznesi i financës së strukturuar krijoi iluzionin e kapitalit me rrezikshmëri dhe kosto të ulët. Kur u shfaq kriza, rreziqet nuk ishin përhapur por qëndronin të fshehur. E shoqëruar nga rregullat “prociklike” të bankave dhe kërkesat e rrepta të kapitalit, brejtja e kredive që pasoi rënien e industrisë së financës së strukturuar krijoi një proces vetë-vazhdues të zhvlerësimit të asteve në sektorin bankar. 
20. Ndërhyrjet e bëra nga bankat qendrore dhe qeveritë gjatë javëve të shkuara në përpjekje për të rigjeneruar besimin, stabilizuar tregjet e kredive dhe injektuar kapital të ri janë të nevojshme për të shpëtuar sistemin bankar. Kriza e aftësisë paguese të bankave pason një dekadë në të cilën është aplikuar një model i tepruar i qeverisjes së korporatave sipas “vlerave të aksionarëve” dhe i afatshkurtësisë së korporatave. Paratë që humbën me shpërndarjen bujare të fitimit të kompanisë, riblerjet e aksioneve dhe paketat e kompensimeve ekzekutive skandalisht të larta në “ciklin e kaluar të zhvillimit” 2003-2006 tani nevojiten dëshpërimisht pasi bankat janë në kërkim të parave të reja për të rikapitalizuar pasqyrat e bilanceve të tyre. Duke qenë se pjesë të mëdha të sistemit financiar janë duke u mbështetur nga taksapaguesi publik, sindikatat këmbëngulin që qeveritë të marrin përqindje të aksioneve dhe të veprojnë si investitorë aktivistë në mënyrë që të mbrojnë interesin publik dhe të garantojnë që taksapaguesit të rimbursohen eventualisht. 
21. Qeveritë vazhdojnë të diskutojnë për rekomandimet e Forumit për Stabilitetin Financiar (FSF) të Prillit 2008, të cilat mbulojnë kërkesat e bankave për kapital, politikat për menaxhimin e riskut, lajthitjet e produkteve të strukturuara dhe agjencitë e klasifikimit të kredive. Për sa të mirëpritura mund të jenë këto rekomandime, ato tani mund të shihen si tejet të papërshtatshme. Duhet të ndërmerren veprime për të adresuar taksat dhe masat rregullatore që u kanë lejuar bërësve të tregut të marrin përsipër risqe të tepruara. 
22. Kooperimi ndërkombëtar duhet të shkojë shumë përtej asaj që është duke u marrë në konsideratë tani – rishikim të rregullave të matura për bankat dhe “nxitje” e një transparence më të madhe. Është struktura rregullatore kombëtare dhe globale ajo që nevojitet të restaurohet në mënyrë që tregjet financiare të kthehen në funksionin e tyre parësor: garantimin e financimeve të qëndrueshme dhe efektive të ekonomisë reale. Udhëheqësit duhet të autorizojnë fillimin e punës për një projekt për rirregullimin e tregjeve financiare, i cili duhet të përfshijë sa më poshtë:  
· Të garantojë që bankat qendrore të jenë përgjegjëse publikisht për veprimet e tyre dhe të kenë mandatin e nevojshëm për të frenuar dhe zbuluar flluskat financiare spekulative;
· Të garantojë mbikëqyrje aktive, kërkesat e duhura aciklike për asetet dhe rregullat e kontabilitetit për bankat dhe konglomeratet e mëdha financiare; 
· Të ndalojë të gjitha format e transaksioneve jashtë pasqyrave financiare; 
· T’ua nënshtrojë investimet e huaja dhe rrjedhjen e kapitalit rregullave të saj të brendshme, duke përfshirë zbatimin e standardeve të qeverisjes dhe transparencës të njohura në nivel ndërkombëtar;
· Të promovojë shërbime financiare me bazë komunitare si sisteme kooperative dhe të ndërsjella dhe skema të synuara të mikrofinancës, të negociuara me partnerët socialë kombëtarë;
· Të përmirësojë mbrojtjen e konsumatorit në mënyrë që të mbrojë ekonomitë familjare nga huadhëniet grabitqare dhe politikat agresive të shitjes nga bankat; 
· Të përforcojë qëllimin social të skemave të pensioneve për të garantuar një dalje në pension dinjitoze si në fondet e pensioneve ashtu edhe në rregullimet e investimeve; 
· Të krijojë një regjim ndërkombëtar për taksimin e transaksioneve financiare të ardhurat e të cilave mund të ndihmojnë në mbështetjen e institucioneve financiare që mbartin objektiva socialë, si p.sh. fondet e pensioneve; 
· Të rregullojë transferimet e riskut të kredive, derivativet dhe kontratat future dhe të adresojë strukturën oligopolike të industrisë së agjencive të klasifikimit të kredive, përfshirë ngritjen e agjencive publike dhe zhvillimin e vlerësimeve jofinanciare të qëndrueshmërisë; 
· Të rregullojë firmat e investimeve private si hedge funds dhe private equity, dhe të luftojë arbitrazhin rregullator brenda grupeve të mëdha financiare dhe midis juridiksioneve; 
· Të adoptojë kontrolle për të kufizuar sjelljet spekulative në shkëmbimet tregtare përfshirë artikujt e konsumit dhe tregjet e energjive;
· Të frenojë afatshkurtësinë e korporatave duke forcuar rregullat e qeverisjes dhe taksave mbi kompensimin ekzekutiv, përgjegjësitë e bordit të drejtuesve, menaxhimin e riskut dhe shpërndarjen e fitimeve të korporatës. 
23. Një veprim i fuqishëm kërkohet gjithashtu për të frenuar humbjen e të ardhurave për shkak të parajsave fiskale. Nuk mund të pritet që taksapaguesit të ndihmojnë institucionet financiare që po falimentojnë ndërkohë që po këto institucione kanë përdorur parajsat fiskale për të evituar që t’u paguajnë atyre pjesën e taksës që u takonte. Të gjitha qeveritë duhet të ndërmarrin hapat e nevojshëm për të mbrojtur të ardhurat e tyre bazë dhe për të kundërbalancuar reduktimet thelbësore që priten në thithjen e taksave të korporatës. Kjo do të kërkojë forcimin e mbështetjes politike për punën e OECD-së në këtë fushë. 
IV. Një Sistem i Ri Ndërkombëtar i Qeverisjes Ekonomike 

24. Tani është koha për të riformësuar strukturën financiare dhe ekonomike globale nëpërmjet një pakete negociatash të ‘Bretton Woods’ që shkojnë përtej regjimit të kursit të këmbimit që u krijua në Bretton Woods në 1944. Asnjë nga institucionet ekzistuese nuk ka fushën e veprimit dhe besueshmërinë e duhur për të ngritur një strukturë të tillë. Qeveritë duhet të fillojnë punën por debati nuk duhet të zhvillohet midis bankierëve dhe nëpunësve të ministrisë së financës, pas dyerve të mbyllura. Sindikatat përfaqësojnë familjet punëtore kudo në botë, të cilat janë viktima të krizës aktuale, prandaj duhet të jenë të pranishme në tryezë.
25. Reformat institucionale duhet të shkojnë përtej rregullimeve financiare dhe të fusin në zbatim menaxhimin ekonomik i cili të synojë reduktimin e pabarazive në ekonominë globale. Përzgjatja e mosbalancimeve strukturore të përqindjeve aktuale të llogarive dhe kursit aktual të këmbimit brenda OECD (veçanërisht midis SHBA, Eurozonës dhe Azisë) dhe mosbalancimet me ekonomitë emergjente kanë kontribuar gjithashtu në këtë krizë. Akumulimi i titujve të dollarit nga ekonomitë emergjente – dhe rritja e investimeve nga fondet sovrane të pasurisë (SWF) – ka sjellë një nevojë më të madhe për rikapitalizim të barabartë për bankat dhe institucionet financiare të prekura më shumë. Megjithatë, risqet përvijohen nga rregullime të pastrukturuara – një rikthim brutal i largimit të kapitalit nga zona e dollarit përballë pasigurisë së vazhdueshme të SHBA-së. Tregu ka potencialin të ngrejë nivelin e rritjes, rikuperimit dhe zhvillimit, por vetëm në kushtet e duhura. Restaurimi i legjitimitetit publik të sistemit tregtar botëror dhe përfundimi i Raundit të Dohas kërkon një përparim simultan në forcimin e mbrojtjes së të drejtave themelore të punëtorëve nëpërmjet gjithë institucioneve ndërkombëtare, përfshirë OBT, dhe në garantimin e aftësisë së vendeve në zhvillim për të arritur rikuperimin ekonomik, punësimin dhe zhvillimin e ardhshëm industrial.  
26. Ekonomitë emergjente dhe qeveritë e vendeve në zhvillim duhet gjithashtu të jenë një pjesë qendrore e strukturës së re të qeverisjes. Global Unions mbështet me forcë strukturat më të drejta e më demokratike të qeverisjes në IFN. Në rastin e Bankës Botërore, mandati i të cilës është i fokusuar në vendet në zhvillim, është e nevojshme një reformë e thellë dhe sistematike e cila duhet të rezultojë të paktën në barazinë e fuqisë votuese midis vendeve në zhvillim dhe atyre të industrializuara. Të dyja IFN-të duhet t’i japin fund kushtëzimit të politikave ekonomike që ka karakterizuar ndërhyrjet e tyre në vendet në zhvillim gjatë tri dekadave të kaluara. Kjo e ka minimizuar në vend që ta forcojë aplikimin e kontrolleve të mirëbesimit  dhe respektimin e standardeve të miratuara në nivel ndërkombëtar, përfshirë standardet bazë të punës. Kushtëzimi i aplikuar nga IFN-të për deregulation, liberalizim dhe privatizim, përveç ndërhyrjes në vetë zgjedhjet politike të vendeve, ka çuar shpesh në impakte serioze dhe të dëmshme. Kjo qasje duhet ndryshuar. Standardet normative të ONP, dhe veçanërisht standardet bazë të punës, duhet të përforcojnë sistemin e ri të qeverisjes. 
V. Lufta Ndaj Krizës së Drejtësisë së Shpërndarjes

27. Qëndrimi në vend i rrogave dhe mungesa e fuqisë blerëse të familjeve punëtore janë që të dyja rezultat i politikave të dëmshme dhe në vetvete një faktor madhor i rënies së kursimeve të familjeve dhe i emergjencës së papërballueshmërisë së borxhit që çoi në krizën e tregut të strehimit në shumë vende. Deregulation në  fushën financiare i lejoi kreditorët të promovonin huamarrjen përkundrejt drejtësisë së banesës si një zëvendësues i të ardhurave. Flluskat financiare në çmimet e asteve, të stimuluara nga huadhëniet e tepruara dhe rregullat e taksave, të zëvendësuara për rritje të qëndrueshme, u bazuan në bashkëndarjen e fitimit.  Ka nevojë për një regjim të ri të rritjes i cili – siç ishte rasti në periudhën e pasluftës deri në fillimin e viteve ’80 – të garantojë rritje të balancuar të rrogave neto në përputhje me rritjet e prodhimtarisë. Taksimi i drejtë, i përgjegjshëm dhe progresiv, nuk duhet as të lehtësojë shtimin e pasurisë as të ofrojë nxitës për vazhdimin e spekulimit, por të kontribuojë për rritjen. 
28. Një rënie e rrogave dhe rritje e pabarazisë në dy të tretat e vendeve të OECD është dokumentuar në raportet e fundit të OECD dhe ONP. Qeveritë e vendeve të industrializuara duhet të fillojnë tani të nxisin dhe rindërtojnë institucionet që ndihmojnë shpërndarjen e të ardhurave dhe pasurisë në mënyrë më të drejtë, përkundrejt thirrjes për të vazhduar me deregulation të tregjeve të punës dhe shkatërrimin e mbrojtjes së punëtorëve. Kriza e drejtësisë së shpërndarjes është më fort e dukshme në vendet që nuk janë të përfshira në OECD. Edhe para krizës së çmimeve të ushqimit të periudhës 2007-2008 dhe krizës aktuale financiare, Banka Botërore vërejti se, në 46 vende në zhvillim nga 59 që u analizuan, pabarazia ishte rritur gjatë dekadës së mëparshme. Situata ekonomike në përkeqësim, përveç shpërthimit në çmimet e ushqimit të vitit të kaluar, do të theksojë edhe më tej pabarazinë e të ardhurave dhe do të shtojë deficitin e punës së denjë në botën në zhvillim, i cili është identifikuar nga ONP. 
29. Ne i ngusim qeveritë e G20 të zhvillojnë edhe më tej mbështetjen e IMF për emergjencën në vendet që përballen me kriza të menjëhershme zgjidhja e të cilave është përtej mundësive të tyre. Kësaj mbështetjeje nuk duhet t’i bashkëngjiten kushte për një ekonomi të rreptë. Përkundrazi, duhet të ketë “kushtëzim pozitiv”, i cili t’i asistojë vendet në restaurimin e rritjes në planin afatshkurtër, shpërndarjen e drejtë të kostove dhe përfitimeve dhe qëndrueshmërinë në planin afatgjatë. Po kështu, Banka Botërore duhet t’u japë përparësi projekteve që krijojnë vende pune, zgjerojnë rrjetat e sigurisë sociale për shumicën e punëtorëve të vendeve në zhvillim aktualisht të pambrojtur dhe ngrenë shërbime dhe infrastruktura publike për një rritje të qëndrueshme. Propozimet duhet të miratohen bashkë me organizatat e punëtorëve në vendet e përfshira. Qeveritë duhet gjithashtu të miratojnë përgjigjet për emergjencën e krizës së ushqimit në vazhdim, përfshirë veprimin për t’iu kundërvënë spekulimit në tregjet ushqimore dhe për të shtrirë mbështetjen e emergjencës për më të varfrit. Në planin afatmesëm, duhet të ndërmerren hapa për të zgjeruar prodhimin e qëndrueshëm të ushqimit dhe për të rindërtuar stoqet amortizuese. Përtej kësaj, qeveritë duhet, në muajt në vijim, të identifikojnë hapat që duhen ndërmarrë për të garantuar përmbushjen e angazhimeve të tyre mbi ODA dhe MDG-të.
30. Ne theksojmë nevojën që qeveritë e G20-ës të ndërmarrin veprime për të forcuar dimensionin social të globalizimit dhe të garantojnë aplikimin e standardeve universale nga kompanitë shumëkombëshe, kudo që ato të operojnë. Ne u bëjmë thirrje vendeve në zhvillim dhe atyre emergjente që të bashkohen me Udhëzimet për Ndërmarrjet Shumëkombëshe të OECD, të cilat përputhen me standardet e ONP-së, dhe qeverive që aderojnë që të përmirësojnë implementimin duke forcuar Pikat e Kontaktit Ndërkombëtare dhe duke bërë një promovim edhe më të madh. 

VI. Konkluzioni 
31. Lëvizja ndërkombëtare e sindikatave ka denoncuar vazhdimisht divergjencën gjithnjë në rritje midis tregjeve financiare të parregulluara dhe të pamenaxhueshme nga njëra anë dhe nevojave të ekonomisë reale për financim për të siguruar punë të denjë nga ana tjetër. Sipas OECD, struktura financiare ndërkombëtare duhet të gjykohet në bazë të kapacitetit të saj për të “ruajtur stabilitetin financiar duke garantuar aftësinë paguese të pjesëmarrësve në treg”,  “për të mbrojtur investitorët” nga falimentimet dhe mashtrimet dhe “për të garantuar tregje financiare efeciente dhe efektive”.  Në javët e shkuara është bërë e qartë që sistemi ka dështuar në arritjen e të tre objektivave. Përtej takimit të G20-ës, kooperimi duhet të shtrihet në të gjitha nivelet – G7, G8, Evropë, OECD dhe IFN – për të shmangur arbitraritetin rregullator dhe për të garantuar arritjen e strukturës së re në nivel global. Personat që punojnë kërkojnë një vend në tryezë gjatë këtyre takimeve dhe në këto institucione. Ata kanë pak besim se bankierët dhe qeveritë do të gjejnë zgjidhje kësaj radhe, duke u takuar pas dyerve të mbyllura. Duhet të ketë transparencë, ndarje informacioni dhe konsultim të plotë. Organizatat e Global Union janë gati të luajnë rolin e tyre në këtë proces. 
� Formë investimi e administruar nga një shoqëri e autorizuar, që garanton një fitim ose humbje në sasi të kufizuara


� Në financë, private equity është një kategori asetesh që konsistojnë në aksionet në pronësi të kompanive operuese të cilat nuk tregtohen publikisht në tregjet e këmbimit të aksioneve. 


� Beggar-thy-neighbor  janë politika financiare që përpiqen të sigurojnë përfitime për një vend në kurriz të vendeve të tjera 


� Deregulation është një proces nëpërmjet të cilit qeveritë heqin, reduktojnë apo thjeshtëzojnë kufizimet për bizneset apo individët shpesh në dukje me qëllimin për të nxitur funksionimin efecient të tregjeve private por edhe me qëllimin për të krijuar hapësira të reja për spekulatorët e tregut. 

